
24. juni 2008.                         Nalunaarut nr. 600. 
 

Uumasunik aamma uumasuneersunik tunisassiornermut allagartanik 
akuersissutinik tunniussisarneq pillugu Kalaallit Nunaannut nalunaarut 

 
  Inuussutissat il.il. pillugit inatsisip Kalaallit Nunaanni atortuulersinneqarnissaanik peqqussut nr. 
523, 8. juni 2004-imeersumi § 49, imm. 2 aamma 3, § 57 aamma § 69, imm. 3 aamma 4-miittut 
aamma uummasuni nappaatit tunillannartullu pillugit inatsisip Kalaallit Nunaanni 
atortuulersinneqarnissaanik peqqussut nr. 524, 8. juni 2004-meersumi § 20, § 40 aamma § 41, imm. 
2 aamma 3-miittut naapertorlugit aalajangerneqarpoq: 
 
  § 1. Nalunaarutip imarai uumasunik aamma uumasuneersunik tunisassiornermut allagartanik 
akuersissutinik tunniussisarnermut aalajangersakkat. 
  Imm. 2. Allagartat akuersissutit matumani nalunaarummi pineqarput uumasunik nakorsaanermut 
allagartat akuersissutit, uumasunik nakorsaanermut tunngasunik allakkat imaluunniit allakkat allat, 
tassunga ilaalluni uppernarsaatit, uumasunik nakorsaanermut tunngatillugu aamma 
inuussutissalerinermut inatsisinut tunngatillugu piumasaqataasut, aammalu uumasunit aamma 
uumasuneersunit tunisassianut ingerlaqataatinneqartussat. 
  Imm. 3. Allagartamik akuersissummik tunniussisartoq matumani nalunaarummi pineqarpoq 
uumasunut nakorsaaneq, imaluunniit inuk alla kinaluunniit, Fødevarestyrelsiminngaanniit imm. 1-
imi taaneqarsimasunik allagartanik akuersissutinik tunniussinissaminnut piginnaatitsissuteqartoq. 
 
  § 2. Allagartamik akuersissummik tunniussisup uumasunit aamma uumasuneersunit tunisassianut 
allagartamik akuersissummik tunniussinerminut atatillugu tamatumunnga peqqissaartumik 
misissuinermik allagartaliineq tunngaveqartissavaa. 
  Imm. 2. Allagartamik akuersissummik tunniussisoq illuinnaasiunngitsuussaaq aamma 
toqqaannartumik niuernermut tunngatillugu uumasunut imaluunniit tunisassianut 
soqutigisaqartuussanngilaq, taakkununnga allagartamik akuersissummik tunniussiffigisaminut, 
imaluunniit uumasusivinnut imaluunniit ingerlatsivinnut, uumasut imaluunnit tunisassiat 
pineqarfiannut. 
 
  § 3. Allagartamik akuersissummik tunniussisoq allagartanik akuersissutinik tunniussisanngilaq, 
uumasut nakorsaasa malitassaanik naammattumik ilisimasaqanngikkuni taakkununnga uumasunut 
imaluunniit tunisassianut tunngasunik, allagartamik uppernarsaammik tunineqartussanut, 
imaluunniit allagartat akuersissutit tamarmik ataasiakkaarlutik imarisaasa isumaat 
ilisimanngikkunigit. 
  Imm. 2. Allagartamik akuersissummik tunniussisoq allagartalersuissanngilaq pissutsinut, 
nammineq inuttut ilisimanngisaminut, imaluunniit paasiniarlugit pissarsiarisinnaanngisaminut, 
takuulli § 4. 
  Imm. 3. Allagartamik akuersissummik tunniussisup qulakkiissavaa, allagartap akuersissutip 
nassiussallu imminnut atassuserneqarsinnaanissaat. 
  Imm. 4. Allagartamik akuersissummik tunniussisup qulakkiissavaa, allagartami akuersissummi 
paasissutissat eqqorluartuunerat kukkuneqannginnerallu. 
  Imm. 5. Allagartamik akuersissummik tunniussisoq allagartanik akuersissutinik 
tunniussissanngilaq allagartanik akuersissutinut immersorneqanngitsunut imaluunniit allagartanut 
akuersissutinut tamakkiisuunngitsunut imaluunniit allagartanik akuersissutinik tunniussissanngilaq 
uumasunut imaluunniit tunisassianut tunngasunut misissorsimanngisaminut, imaluunniit 
nakkutiginissaannut periarfissaarussimasaminut, takuulli § 4. Allagartaq akuersissut allagartaq 



akuersissut alla tunniussimasaq tunngavigalugu tunniunneqarpat, allagartamik akuersissummik 
tunniussisoq allagartamut akuersissummut pineqartumut piginnittuussaaq, takuulli § 4. 
 
  § 4. Taakkunani § 3, imm. 2 aamma 5-imi pissutsini taaneqartuni allagartamik akuersissummik 
tunniussisoq allagartamik tunniussisinnaassaaq, tamanna paasissutissanik ukuninnga 
tunngaveqarpat: 

1) § 3 naapertorlugu allagartalerneqarsimaneq: 
a) inummit allamit, taamaaliornissaminut Fødevarestyrelsiminngaanniit piginnaatitaasumit, 

aamma iliuuseqartumit allagartamik akuersissummik tunniussisuminngaanniit 
nakkutigineqarluni, allagartamik akuersissummik tunniussisoq tamakku paasissutissat 
ajunnginnerannik misileeqqissinnaassappat, 

b) inummit allamit, taamaliornissamut nunami allami oqartussanit tutsuiginartunit 
piginnaatitaasumit, imaluunniit 

c) angallammi piniummi imaluunniit angallassissummi naalagaasumit aalisakkanik 
aalisakkanillu tunisassianik tulaassinissaq pineqarpat (tulaassinermut uppernarsaat), 
imaluunniit 

2) anguneqarsimasumik nakkutilleeriaatsinut killissarititaasut iluanni, pisortatigoortumik 
akuerisaallutik pitsaassutsimik qulakkeerinissamik aaqqissuusinermut innersuussinikkut 
imaluunniit nappaalanermut nakkutilliinermut aaqqissuusinerit aqqutigalugit. 

 
  § 5. Allagartat akuersissutit tamarmik danskisut oqaasertaqassapput, nunami piffissaminni oqaatsit 
imaluunniit pisortatigoortumik oqaatsit atorlugit aamma EU-mut eqqunneqarnerminni tassani 
naalagaaffimmi EU-mi ilaasortaasumi, killeqarfimmik nakkutilliinermik suliaqartuni oqaatsit 
imaluunniit pisortatigoortumik oqaatsit atorlugit. Naalagaaffilli EU-mut ilaasortaasoq 
akuersisinnaavoq nammineq oqaaserinngisatik oqaatsilli allat ataatsimoorullugit atorneqartut 
atorneqarnissaannut. 
  Imm. 2. Allagartat akuersissutit ingerlaqateqartinneqarsinnaapput imm. 1-imi taaneqartut 
oqaatsinut imaluunniit oqaatsinut pineqartunut akuerisaasumik nutsikkamik. 
  Imm. 3. Allagartamik akuersissummik tunniussisup allagartat akuersissutit tunniussimasami 
tamarmik assilineri sivikinnerpaamik ukiuni pingasuni toqqortarissavai. 
 
  § 6. Akiliisitaanermik pineqaatissinneqassaaq §§ 2-5-inik unioqqutitsisoq. 
  Imm. 2. Unioqqutitsinerit, ingerlatseqatigiiffinnit il.il. (taakku sinnerlugit inatsisitigut 
ingerlatsisuusunit) unioqqutitsinerusut pillugit ingerlatseqatigiiffik taamatut illuni 
akiliisussanngortitaasinnaavoq. 
 
  § 7. Nalunaarut atuutilerpoq ulloq 15. juli 2008. 

